
ATASSUT INATSISARTUNI 

 

ATASSUT      UPA15/105-1 

Steen Lynge      24.03.2015. 

 

Siunnersuut uunga: Meeqqanik pinerliisimannginnermut uppernarsaatinik 

piumasaqaateqartussaatitaaneq pillugu Inatsisartut inatsisaata allanngortinnera pillugu 

Inatsisartut inatsisaat nr. xx, xx xx 2015-imeersoq. 

(Atuuffiata annertusinera) 

(Ilinniartitaanermut, Kultureqarnermut, Ilisimatusarnermut Ilageeqarnermullu Naalakkersuisunut 

Ilaasortaq) 

 

ATASSUT-mit assut iluarisimaarparput meeqqanik pinerliisimannginnermut uppernarsaatinik 

piumasaqaateqartussaatitaaneq suli annertusiartormat, tassami meeqqat inuusuttuaqqat 

inuusuttunngortullu 18-it inorlugit ukiullit kinguaassiutitigut innimiilliorfigineqanngisaannarnissaat 

sutigut tamatigut isumannaarniagassaavoq pingaaruteqarluinnartoq. 

 

Siunnersuummi matumani inatsimmut atuuttumut sanilliullugu allannguutit marluk inatsimmut 

ilanngunniarneqarput, tassalu kikkulluunniit meeqqanik inuusuttuaqqanillu sullissisut 

angerlarsimaffimminni ukiukitsunik paaqqutarinnittartut illoqataat ilanngullugit meeqqanik 

pinerliisimannginnermik uppernarsaasalertussanngussapput aammalu 18-it inorlugit ukiulinnik 

sullissisut meeqqanik inuusuttuaqqanillu pinerliisimannginnerminnik uppernarsaasalissapput. 

 

ATASSUT-mit assut iluarisimaarparput meeqqat kinguaassiutitigut 

innimiilliorfigineqannginnissaannik kanngutsaatsuliorfigineqannginnissaannik 

atornerlunneqannginnissaannillu inatsisitigut annertunerpaamik qulakkeerinninniarnermi 

Naalakkersuisut inatsitigut sukaterisoqarnissaanut periarfissanik eqqummamata, taamatuttaaq 

Danmarkimi Justitsiministeria suliaq pingaarutilik pillugu suleqatigilluarneqarmat. 

 

Taamatut oqaaseqaateqarluta siunnersuut tamakkiisumik taperseratsigu inassutigissavarput 

akuersaarneqassasoq taamatullu iluseqarluni aappassaaniigassanngortinneqassasoq. 

 


